HORDHAC:





Rabbi Bani Aadanka wuxuu u abuuray qaabka ugu wanaagsan, marka loo eego,


inta dunida ku nool, waa noolaha Rabbi karaameyay. Wuxuuna Rabbi ku


manaystay caqli, wuxuuna madiidan uga dhigay waxa dunida saaran inuu


manfacaadsado. Uuna u adeegsado si wadiifaddiisa amase wixii loo abuuray


uu u guto, (cibaadada Rabbi), iyo inuu dunida camiro, horumar aan kala


go' lahayn uu gaarsiiyo, in noloshiisa ay ku dhisnaato nidaam Ilaahi ah


oo uu ka ilaaliyo khalal iyo abuuris gaddoon Bani Aadanka ku yimaado,


dabadeedna uu hoos ugu daadego gudashada risaalada Rabbi u dhiibay.





Nidaamka nolosha:





Taranka dadka Rabbi wuxuu u jeexay hab tifaftiran ee ka duwan kan


xayawaanka. Wuxuu u habeeyay qaab asal iyo faraca ummadaha kala duwan


lagu kala maareyo. Maadaama arinta la iska rabo ay tahay, khilaafada la


isu siiyay, camiraadda dunida iyo horumarkeeda, waa inuu jiraa nidaam


iyo qaab lagu kala garan karo, kaalinta ummad walba ay kaga jirto


horumarka. Nidaamkaasine waxaa saldhig u ah dhismaha qoyska, tarbiyadda


awlaadda iyo hab- maamuleedka nidaamsan ee qoyska, kaas oo ah unugga


udub-dhexaadka guud ee Ummadaha.





Qoyska:





Qoyska waa unugga bulshada ay ka soo askunto, wuxuuna ka walax yahay


xiriirka wiilka (caruurta: wiil iyo gabar kuu ahaado) iyo waalidka.


Wuxuuna ka abuurmaa guurka iyo wixii la xiuriira. Alla abuuristiisa wax


kasto wuu ku nidaamiyay. Xiddigaha samadda dhawaafaya oo aan


is-herdiyeenin, bisha iyo qorraxda mid walba khdka loo jeexay jibaaxaya,


biyaha macaanka ee durdurrada iyo webiyada iyo kuwa dhannaanka badda ee


aan isku xad gud baynin, nidaam xakamaysan oo kala haga ayuu u yeelay.


Dhismaha qoyska Alle nidaam buu u dejiyay. Nikaaxa iyo guurka ayaa


taranka aadanaha saldhig looga dhigay. Dowrad nololeed ee xiriirta


aduunyo iyo aakhiraba ayaa lagu jaan-gooyay. Xikmaddase waa taran dad u


qalma risaaladii loo abuuray: cibaadada Rabbi. Dadkaas oo Alle, sida aan


kor ku soo sheegnay, khilaafada dhulka Rabbi u doortay. Suurtagal ma aha


inuu taranka dadkaasi in si kama' ah ku sugnaado. Marka qoyska sida


Rabbi ugu tala galay uu ku abuurmo ayuu barakoobaa oo awlaad khayr qabta


Rabbi ka farcamiyaa oo ehel u ah mid mas'uuliyadda khilaafaddas ee loo


doortay ka soo dhalaala.





Xiriirka awlaadda iyo tan waalidiinta waa u muraayad xiriika aadanaha:





Qurbaha waxaa loogu yimid xiriir lagu xisaabtamayo oo cilaaqaadka dadka


ku-dar iyo ka-dhin saldhig looga dhigay. Imisa sano ayuu waalidku waalid


yahay iyo imisaa wiilku wiil yahay. Mid walba wuxuu ku xisaabtamayaa


goormuu kani xilkiisa kaa wareegayaa amase kani aad ka xorroobi doontaa.


Halkii wada nolosha xiriirkii ku sii xoogaabi lahaa ayaa maalinba


maalinta ka dambaysa sii gurmayaa. Halkaasine waxaa ka dhasha ummad isku


khasban inay wada noolaadaan hase yeeshee aan is-rabin, laakinse


duruufta isku qasbayso. Nolol maaddadii Rabbi u abuuray inaan ku


nafcinno, madiidan loo yahay. Horumar iyo aqoon cilmiyeed kastoo la


gaaray, aanfo, cudur iyo degganaansho la'aanta la maareyn la'yahay. Bal


eeg, dabayaaqadii Qarniga labaatanaad waxa ka dhacaaya bartamaha Yurub,


wadnaha horumarka casrigan. Dab iyo halaag, iyo qax iyo walaahow. Wiilka


iyo waalidka mid walba midka kale ayuu middida u soofaystaa.





Waalidka Gawobay, ma Gaari Gawobay baa?





Waalidka wuxuu gaadaa inta wiilka uu ka 18 jirsanayo, wiilkana wuxuu


waalidka la sugaa inta uu ka gawoobayo. Oo wuxuu la gaadaa halkii


haraagiisa isaga jiidi lahaa. Halkan qofka gawowba waa sidii gaari


gawoobay oo garaashkii lagu tuuri lahaa laga fakaro. Qofka gawoobo


intuusan dhiman ayaa meelo loogu tala galay layskaga tuuraa. Halka


innaga xaggeenna qofka Aadanaha inta da' u kororto ay qiimo iyo tixgelin


u kororto. Waa tan ubadka ay u tartamaan ciddii waaliddinta markii ay


gabowbaan, reerkii ay la joogi lahayeen. Ducada iyo xikmada waa tan


odayaasha loo doonto. Ciddii waalidka la joogaan waa tan sharaf iyo


qiimo dheeraad bulshada dhexdeeda ku yeesha. Halkanna wiilka iyo


waalidka midba midka kale ayuu iska ilaaliyaa, midkoodane kuma fakaro


kii  Rabbi hor oofsan doono.





Xiriirka Wiilka iyo waalidka waa waajib Diini ah





Mar ummad ahaan haddii aynu ku abtirsano Diinta Islaamka, xiriirka


wiilka iyo waalidka waa mid sii jireen ah oo aan kala go' lahayn. Waa


wax taagan oon geerina gooyi karaynin. Muddo ma laha. Illeen waa sida


Allah ugu tala galay. Waa wax ku xiran taranka iyo jiritaanka Aadanaha.


Ehelka iyo qaraabada in la xiriiriyaa, la booqdaa, la dhaqaaleeyaa waa


waajib. Ehelu Rixinka oo la xiriiriyaa waa cibaado kugu xiriirisa


Rabbigaaga. Deriska oo la xirririyaa, loona dhug lahaadaa waxay ka mid


tahay Sunnada Suubanaha kuwa ugu adag. Macaariifta, asxaabta iyo dadkii


waalidiinta ku jeel ahaa, geeridooda ka dib inaad xiriirisid waxay ka


mid yihiin baarri u ahaanshaha waalidiinta.





Xiriirka Adduunyo





Waalidka inta aysan caruurtu dhalanin waa inuu u dooraa hooyo gaari ah,


diinta Islaamka haysato, tarbiyad awlaadna u ja-jaban. Caruurtiisana u


dooraa magac bulshada tixgelin ku leh. Caruurtiisa waa inuu u horseeda


dhaqanka suuban ee ku salaysan tarbiyadda diinta Islaamka, waxbarasho


iyo xirfado noloshiisa u adeegtana u yeeshaa. Inuu ku ababiyaa, baraana


muhimmadda loo abuuray oo ah cibaadada Rabbi. Caruurta markii ay todoba


jir gaaraan la baraa tukashada salaadaha, laguna amraa inay tukadaan,


haddii ay toban jirsadaana lagu canaantaa oo lagu sarbiyeyaa, gabdhaha


iyo wiilashane furaashka lagu kala saaraa. Wiilka (waa wixii waalidka


dhalleen, gabar amase wiil wuxuu ahaadaba) waxaa ku waajib ah


waaliddiintiisa inuu daacad u ahaado; daacadnimo aan shuruud ku xirnayn,


walow gaalo ha ahaadeene. Waaliddiinta waxaan lagu adeeceenin oo keliya


in ay adigu gaalnimo kugu yeeraan, hase yeeshee adduunka korkiisa waa


waajib in lagu xiriiriyaa. Xiriirka kuma koobna wiilka iyo waalidka


is-dhallayn oo keliya ee Diinta waxay waajib ka dhigtay in aadan gooyin


wixii Rabbi xiriiriyay. Waa Ehelu Raxim. Ehellada iyo qaraabada. Weliba


waxaa ugu ajar badan kii xiriiriya kuwa isaga gooya. Xiriirka wuxuu u


sii gudbaa walaalahaaga muslimiinta, ee amarku yahay: giddiggiina


xarigga Rabbi qabsada. Weli xiriirka waa inuu ku sii fidaa bulshada oo


dhan: Fidiya Sallanta amase Nabadda.





Xiriir waalid geeri ma gooyso:





Waxaa sunnada Nabigeenna, korkiisa Nabad iyo Naxriis Allah ka yeelee,


laga soo weriyay in: qofku hadduu geeriyoodo camalkiisa wixii uu


hormarsaday oo keliya inuu Aakhiro uga horreyo, markii laga reebo saddex


camal oo ajarkooda uu helayo geeridiisa ka dib: camal waxtar joogto u


leh khalqiga, cilmi lagu nafciyo iyo ubad saalax ah oo tarbiyadiisa la


wanaajiyay oo uu ifka kaga tegay ee u soo ducaya dembi dhaaf Rabbi uga


barya. Halkaasi waxaa ku cad in xiriirka wiilka iyo waalidka uusan


weligiisa go'aynin. Waxaa kaloo halkaasi ka muuqata korriinta ubadka iyo


tarbiyadooda ay ka mid yihiin camalkaaga aakhiro oo uusan ahayn mid


adduunyo oo keliya. Marka arintu waa cibaado ee ma aha kala doorasho,


rabitaan shaksi: dhalmo joojin iyo wixii la mid ah.





Xiriirka Aakhiro:





Waxaa kaloo sunnada ku sugnaatay in ubadka saqiira uu waaliddiintiisa u


noqda kii u shafeeco, oo Rabbi wuu ka aqbalaa. Maalinta dadka oo dhan ay


Rabbi u istaagaan. Maalinta Rabbi Mulkiga lala sheeganin. Ilaahey


naxriistiisa badan ayuu ubadka saqiiri dartooda waalinddiinta u


saamaxaa. Qoyskii kala maqnaane Jannada lagu kulmiyaa. Saqiir walbo la


yiraahda waaliddiintaada gacanta qabso ee Jannada ku mushaaxi.





Murtida qoraalka:





Haddaba arinta marka ay halkaasi marayso dhayalsi ma gasho. Ubadka


aaduudkiisa, barbaarintiisa, tarbiyaddiisa iyo hagiddiisa waxay ka mid


tahay cibaado Rabbi. Arinta way ka wayn tahay nin iyo naag isla joogo


caruurna iska dhallay. Caruur lagu koriyay jawi beenta la xalaalaystay.


Caruurta la leeyahay, gaalada ku dhaha aabbaheyna nalama deggana. Hooyo


caruurta hortooda aabbahooda iridka ka saaraysa. Aabbe qaad mihnad ka


yeeshay amase khamriga tallaajadda ku haysta, masaruufkii ciyaalka


dhabarka jebiyay. Caruurta marka ay dugsiga u labbisanayaanne isaga


sariirta saaran oo aan mehrad lahayn. Ubadka jawigaasi ku barbaaray,


ubad saalax ah malaga filayaa oo geeridaada ka dib inta uu kuu soo


duceyo aad ku Janna tagtid amase mid maxaa uurkiisa loo qaaday loo


silciyay amase dayac ku saqiiri, shafeeco Aakhiro kuu noqdo. Arrinta aad


bay uga ballaaran tahay dhowr gilders hey'adda daryeelka bulshada


(Social-welfare) laga basareysto. Dhawr gilders oo aan lagu baahi


baxaynin, kiro guri amase kharajyo kale ay daba socdaan. Intaas oo ay


kuu dheer tahay dulli iyo dandaro, reerkaaga xalaasha ah tuugo ku joog,


sakankii iyo kalgaceelkii reerka udub dhexaadka u ahaa, wel-wel iyo


walbahaar ku beddelo, kala fogaansho iyo kala danaysasho u horseed,


ubadkiina been iyo akhlaaq xumo ku abaabi.





